
	Pangiringe raris ngulah, adiri tuara da kari, telah bungkah tekaning basong, Raden Mantri ngraga kantun, pangadege batan kroya, titah ganti, Sang Kawi mamantesang.
	Dening sampun sapunika, raris rauh ujan angin, peteng libut maulekan, katah taru sempal kerug, akeh pungkat pajulimpang, saling tindih, Raden Mantri kacarita.
	Tan meleng tekening raga, kagulung ban ujan angin, kadi kapuke salamba, kaampehang baan aus, kabakta saparan-para, gelis prapti, tiba maring Taman Daha.
	Tan kocap maring taman, kocap prebekele mangkin, sailang petenge reko, Raden Mantri tuara kantun, gelis dane pada lunga, mangulati, satiba parane kocap.
	Punta, Kartala kalawan, Jerudeh sareng mamargi, mangeling masasambatan, "Dija Ratu malungguh, Dewa Bagus Gustin titiang, Raden Mantri, dija jani ruruh titiang.
	Yen boya keni kapendak, suba titiang ngemasin mati, diapin titiang manggih kaon, aok titiang ngiring I Ratu, diastu papa kajentaka, titiang ngiring, diapin tiba maring kawah".
	Tan kocap Punta Kartala, kocap para kliane mulih, sarauhe ngiring negara, mangraris ka jero agung, gelis munggah ring bencingah, sami sedih, matur sembah ring Sang Nata.
	Sang Prabu raris ngandika, "Kenken kranan dadi sedih, prebekele matur sigsigan, Gustin titiang Sang Ahulun, titiang nunas gung sampura, matur sisip, Tuan Mantri Ida ical.
	Sedek titiang ngepung kidang, raris rauh ujan angin, peteng lideg tan ton timpal, akeh kayu pungkat erug, titiang naen tan uripa, kadi mangkin, titiang nunas pepongoran".
	Sang Prabu gelis ngandika, ring punggawa mwah pepatih, "Kala Patih jani luas, ajak punggawane ngruruh, "I Patih maatur sembah, "Titiang ngiring, sandikan cokor I Dewa".

